
shrIchaturviMshatyavatArastotram

శ్రీచతుర్వింశత్యవతారస్తోత్రమ్ 

శ్రీగణేశాయ  నమః ।
పాతాలగం క్షితితలం సురవృన్దపాతా  హత్వాఽఽదిదైత్యముదధేర్నిదధౌ  జలోర్ధ్వమ్  ।
ఉద్ధృత్య  చాతనుత యస్తనుతో యజూంషి తం సూకరం ప్రథమప్రథమం   నమామి ॥ ౧॥
var తం శఙ్కరం
స్వాయమ్భువం మనుమపాచ్చ భువం సమస్తాం భూత్వా తదీయతనయాతనయోఽథ
హత్వా ॥
యః స్వాత్మజైః  సురగణైరసురవ్రజం   తం యజ్ఞం  ద్వితీయమభవాయ భజేఽద్వితీయమ్
॥౨॥
ప్రాదుర్బభూవ  భవదుర్బలచిత్తవృత్తీన్  జ్ఞానోపదేశరహితానుపదేష్టుకామః   ।
యో దేవవన్ద్యచరణో  నను దేవహూత్యాం వన్దేఽవగాహకపిశం  కపిలం తృతీయమ్ ॥
౩॥
యః సూనుకాముకమసూనుపరోధయన్తం సన్తోషయన్ స్వజనకం స్వజనార్తిహాత్రిమ్  ।
జజ్ఞే విధూతభవభీరవధూతవేషో దత్తో భవప్రభవదుఃఖహరోఽస్తు  తుర్యః ॥ ౪॥
సఙ్కల్పమాత్రకరణాద్గతకల్పనష్టం    గూఢం స్వతత్త్వనిగమం సుగమం కరిష్యన్ ।
ధాతుర్విచారచతురోఽజనియశ్చతుర్ధా సేవస్వ పఞ్చమమపఞ్చశరం కుమారమ్॥౫॥
సత్కారమర్హతి  సతామపకారకోఽపీత్యేవంవిధామృషిగిరం విశదాం విద్యాస్యన్ ।
యోఽశేషదోషసదనే మదనేఽదయిష్ట నారాయణోవిజయదో జయతాత్ స షష్ఠః  ॥౬॥
యః కేశవేఽకృతరతిం కిల శైశవేఽపి  దృష్ట్వా  స్వదుఃఖహరణం శరణం తదేవ ।
తస్మై  సునీతితనయాయ నయాన్వితాయ నిత్యం ధ్రువాయ  వరదం వరయేఽశ్వసంఖ్యమ్
॥ ౭॥
కిం వేనముత్పథగతం పుపువే న భూమిం కిం దుగ్ధరూపమథ  సారమదుగ్ధ యో న ।
తం వై హితాయ జగతాం విహితావతారం వన్దేఽష్టమం   పృథుమహం పృథులప్రతాపమ్
॥౮॥
పూర్వం నిజాచరణతో గృహిణామపూర్వం ధర్మం జనాయ నిదిదేశ జనాన్తరజ్ఞః  ।

యోఽన్తే తథైవ  విరజస్తమసాం విరజ్యన్నత్యర్షభోఽస్తు  నవమో నవసిద్ధిదః  సః ॥౯॥
నిద్రాన్వితస్య  ముఖతో హి చతుర్ముఖస్య స్రస్తా  జలే ప్రతిదదేఽప్రితమః   శ్రుతీర్యః  ।
హత్వా తురఙ్గవదనం  చతురం రణే తం సౌఖ్యేహయా కిల భజే దశమం హయాస్యమ్ ॥
౧౦॥
సత్యవ్రతాయ  నిజభక్తిరతాయ నిత్యం గుహ్యం పురా వివిదిషుః స్వపురాణతత్త్వమ్ ।
యోఽకాలజే ప్రలయకాలజలే  వ్యహార్షీదేకాదశో  జగతి మే గతిరస్తు మత్స్యః ॥ ౧౧॥
పృష్ఠేన  మన్దరమమన్దభరం   గిరిం యః క్షీరోదధావమరదైత్యకృతే  దధార ।
నిఃశ్వాసనర్తితతరఙ్గసురఙ్గలుబ్ధః    స ద్వాదశోఽస్తు కుదశోపశమాయకూర్మః ॥ ౧౨॥
సర్వం జగద్ధరిమయం  జగతీతి వాక్యం తథ్యం విధాతుమథ చిత్రతనూం  విధాయ ।
స్తమ్భాదజాయత సదాయతతాం దురాపః సోఽస్తు త్రియుక్తదశమః  శమదో నృసింహః ॥
౧౩॥
వాత్సల్యమాత్మపురుషేషు పురుప్రతాపః  సన్దర్శయన్నవిరతం  నిరతం స్వభక్తౌ ।
గ్రాహాదమోచయదమోఘబలో  గజేన్ద్రం  భూత్యై  హరిర్మనుమితోఽస్త్వమితోపమః సః ॥
౧౪॥
సర్వస్వమేవ బలయేఽర్పయతే స్వమేష ప్రత్యర్పయత్తదపరం  న తదర్హమగ్ర్యమ్   ।
లోకత్రయే  కిమపి వస్తు విలోకమానః శ్రీవామనో  వసతు పఞ్చదశో మనోఽబ్జే ॥ ౧౫॥
పృష్టాన్నిగూఢవిషయాన్  సువిషణ్ణచిత్తే  జాతే విధాతరి విధాతృసుతైః  సువిజ్ఞైః  ।
ఉద్భూయ సుష్ఠుతరముత్తరయాఞ్చకార  స్యాత్ షోడశః పరమహంసగతిః స హంసః ॥
౧౬॥
ఆవిర్బభూవ భువి భూవలయం ప్రపాతుం  యః సజ్జనేషు  కిల కల్పపలాశికల్పః ।
దుష్టవ్రజస్య   దహనే దహనోఽద్వితీయస్తం త్వాం మనుం పురుషసప్తదశం మనుష్వ ॥
౧౭॥
యోఽర్థాయ  విష్ణురుదఘేరుదభూత్  సురాణాం నానావిధామయవినాశవిధానవిజ్ఞః  ।
పీయూషయూషపరిపూర్ణఘటం  గృహీత్వా ధన్వన్తరిః సుఖకరోఽస్తు కరోనవింశః ॥
౧౮॥
రాజన్యకం ప్రవరరాజగుణైర్విహీనం   గర్వాత్స్వధర్మపరధర్మవిచారశూన్యమ్ ।
యోఽనేకవారమవధీదవధీరితస్తమేకోనవింశమవబుధ్యతి కో న రామమ్ ॥ ౧౯॥
పిత్ర్యం  నియోగమతిదీర్ఘవియోగదాయి  సమ్మానయన్ మనుసమా వ్యనయద్వనేషు ।

యః స్వీయరక్షణకృతే విహితక్షణస్తం శ్రీరామమాశ్రయవరం   శ్రయ  చిత్త వింశమ్ ॥౨౦॥
సమ్పీడితాం మనుజపైర్దనుజస్వభావైరుజ్జీవయన్     వసుమతీం వసుదేవగేహే ।
ఆవిర్బభూవ జనతాపరితాపహృత్ స కృష్ణోఽస్తు  మేఽపి గదహా గదయైకవింశః  ॥
౨౧॥
కాలేన నష్టధిషణాన్  ప్రబలేన  వీక్ష్య లోకాన్ పరాశరమునేః శరణేఽవతీర్ణః  ।
భక్తప్రియః  శ్రుతిగణం  బహుధా వ్యభంక్తవ్యాసోఽస్తు మే శివకరః కరనేత్రసంఖ్యః  ॥౨౨॥
లోకే మఖాదిమిషతస్త్వసుఖాదిబీజాం వ్యాప్తాం ప్రభూతకరణేఽమితభూతహింసామ్  ।
యో మూలతః కిల విమూలయితుం ప్రజజ్ఞే  చిత్తే  త్రినేత్రకలనం   కలయామి బుద్ధమ్  ॥
౨౩॥
ప్రాప్తేషు  సత్సు తనుతాం ప్రచురేష్వసత్సు  ధర్మే తిరోహితవతి ప్రసృతే  త్వధర్మే ।
జజ్ఞేఽథ  విష్ణుయశసో  నిలయే యశస్వీ కల్కీ ప్రసిద్ధచరితోఽవతు   సిద్ధసంఖ్యః  ॥౨౪॥
॥ ఇతి శ్రీ చతుర్వింశత్యవతారస్తోత్రం  సమ్పూర్ణమ్  ॥

This stotram praises the 24 important incarnations

of Vishnu as described in Srimad Bhagavatam

Canto-sarga 1 chapter-adhyAya 3 and

Canto 2 chapter 7

with some variations.

